
Mille Turchi eran lì, che de lorighe

Da ra testa a ri pê stavan coværti,

Avæn ri elmi, e ri scuddi a re fadighe

Rotti; de gran coraggio in tutto espærti.

Questi foin zà de re milizie antighe

De Soliman. Con lê pe ri desærti

D'Arabia andon quando o l'era in fortuña;

E aoura costanti in ra sò desfortuña.

Questi avæn fæto un battaggion quadraoù,

E nisciun de combatte era mai stanco.

Gh'intra Gofredo, e in faccia o l'ha frixaoù

Corcutte; e a Rosten o pertuza un fianco:

A Selin testa netta o gh'a tagiaoù,

A Rosseno ro braçço drîto e manco.

No ghe son soli, ma in tante manere

Morti e ferîi o ne fa dre rastelere.

Mentre così ra gente Saraxiña

O batte, e ro sò impeto o sosten,

E che o vedde che ninte a non decliña,

Ma da brava, e da forte a reze ben:

Un nuveron de pôvere vexiña

Se væ che dra gran gente drento a ten.

E de fæto, dre arme a buttò un lampo,

Che dri nemixi o spaventò ro campo.

Son çinquanta Guerrê, che in sccetto argento

Han per insegna ra purpurea croxe.

Ghe vorræ çento bocche, e lengue çento,

Veña de ferro, e d'açâ fin ra voxe

Ro numero a spiegâ in quello momento,

Che mandon questi Eroi presto a ra foxe.

Cazze l'Arabo vile, e ghe resiste

Ro Turco; ma o ghe resta pœu int're piste.



93

Ro spavento, l'orrô, ra crudeltæ

In varj moddi intorno van girando

Vinçitriçe ra morte pe re stræ

Corre, e ro sangue un fiumme và faççando.

Con parte dre sò truppe reservæ

Fœu dra porta ro Ræ, questo pensando,

S'era condûto; e là de sciù l'artura

L'affare dubbio o veìva a ra cianura.

Ma vista ra sò gente in rotta andâ

O fa toccá ben presto ro rapello,

Per messi o manda ciù d'un'ambasciâ

Ad Argante, a Clorinda: e questa e quello

Recusón de voreise retirâ,

Imbriæghi de sangue e de maxello.

Ma besœugnò ben çedde sciù ra fin,

E accostâse dre mure a ri confin.

Ma chi mai pœu dâ lezze a ro timô

Quando da ra viltæ l'è accompagnaoù?

Tutta ra truppa è in fuga, e ro terrô

Gh'intra, e fa che ognun reste dezarmaoù:

A s'instradda onde và sotta ro Sô:

A mêzo dì un vallon gh'è situaoù

Fra ra çittæ e ro campo, e lì scappando

Ver re mure, ra pûa va annuverando.

